
Ойдовын Цэнд

	Зохиолч О. Цэнд 1929 онд Архангай аймгийн Чулуут сумын нутагт малчин ардын гэр бүлд төржээ. Уран зохиолын ажлыг 1954 оноос сонирхон оролдож хүүхдэд зориулан нэлээд өгүүллэг бичсэн нь «Ёлын тайга» (1967) нэртэй ном болон хэвлэгджээ.

	 

	
ЁЛЫН ТАЙГА

	Би одоо далан найман настай. Намайг арван настай байхад, миний өвөг эцэг ерэн гурван настай байж билээ. Яг тэр үед «Ёлын тайгын» тухай надад ярьж байсан зүйл тодхон санагдаж байна. Харин тэр үед ярьж байсан зүйл одоо эргэж санахад зуун тавиад жилийн өмнөх юмыг ярьж байсан байх нь ээ. Миний өвөг аавын эрүүний цагаан буурал сахал нь хоёр төө урт, ханхар өргөн чээжтэй, хянга өндөр хамартай духанд нь суусан гүн үрчилгээг тоолбол даруй найм хүрдэг сэн. Ерэн гурвантайдаа ийм л хүн байсан юм. Аав минь бүх насандаа ядуу зүдүү амьдралтай байжээ. Би ч өөрөө хувьсгал үүсэх цагийг хүртэл өдрийнхөө хоолыг чүү чамай олж амиа арай ядан тээж явсан юм.

	Би бүр арван настайдаа баян Арвижихынд зарцлагдаж өвөг аавынхаа хамт амьдарч байлаа.

	Хөгшин эцэг минь, зөөлөн юмны хэлтэрхийгүй, надад хатуу ааруулын хагархайгүй, ам хуурай хонох шөнө, бишгүй нэг тохиолдох л доо.

	Тэр жилийн зун юмсан. Аав бид хоёр гурав дахь шөнөө хоосон хонох боллоо. Нас дээр гарсан хөгшин аавыгаа хоосон хонож байгааг нь хараад, хэчнээн өрөвдсөн гэж санана. Бүр гайхахдаа би гуйлга гуйхаар шийдэж, жижиг бор бортогоо бариад баяны гэр рүү гүйлээ. Намайг бортогоо бариад үүдэнд зогсож байхыг харсан, Арвижих баяны эхнэр юун сав бариа вэ? гэж ширүүн гэгч асуулаа. Би юу ч хэлж чадсангүй, бортогоныхоо оосроор оролдож байх зуураа саяхан идэж дуусаад тогоонд нь үлдсэн тарган хонины мах, зэрлэг сонгинын таатайхан үнэр ханхалсан, хоолны нь үлдцийг харж, өөрийн эрхгүй гарч ирсэн шүлсээ дэмий л залгив.

	— Хүүе чамаас юм асууж байна шүү? гэж эзний эхнэрийг галынхаа хайч руу ойртоход маргаашийнхаа сүүг гэж дөнгөж хэлээд айж хатавч тийш ухарлаа. Хоёр хоногийн ундны сүү гэж бортого сүү өгдөг байлаа.

	— Юуны чинь маргаашийн сүү, золигийн зогсож байгааг гэж авгайн аашлахад миний нүүрээс гал бутарч гуйлга гуйсан маань ямар ч хэрэггүй боллоо гэж сэтгэл зовсондоо гардаг юм билүү дээ гэж эргэлзэж байтал гэрийн эзэн баян Арвижих намайг хараад өрөвдсөн ч юм уу:

	— Хөөрхий минь юу хийх вэ дээ. Хажид минь юухан хээхэн өгчих л дөө гэв. Ийм өрөвчхөн үг үүний түрүүнд баяны амнаас дуулж яваагүй болохоор урам зориг ороод:

	— Буянтай эзэн минь ээ! хөгшин аав хоосон байгаа л даа гэж хамаг үнэнээ хэлж дуусаагүй байтал, тараг хийж өг гэж зарц хүүхэндээ хэлээд эзний эхнэр өөрийнхөө гараар надад хонины хөл мах өгчих нь тэр шүү.

	Би баярлахдаа арай л хашхирсангүй. Эзнийхээс яаж гарснаа ч мэдсэнгүй гүйсээр харив.

	Аав минь аль хэдийн унтахаар хэвтжээ.

	Гэлээ ч их л баяртай өндийж миний авчирсан юмыг нүдэндээ итгэхгүй бололтой удаанаар харлаа.

	Би энэ хооронд эзнийхээс яаж гуйсныгаа, юу гэж хэлснийгээ хүртэл үг хаялгүй хэд дахин ярьж амжжээ.

	За тэгээд хониныхоо махнаас огтлон авч, галын гэрэлд түргэн гэгчийн хөшиглөж аавдаа аягахан шөл төдхөн хийж өглөө. Өөрөө бортоготой таргаасаа амтархан ууж их л сэтгэл дүүрэн дүнгэр дангар ярьж гарлаа. Сүүлийн хэдэн жил намайг тэжээх гэж зүдэрч, миний төлөө үргэлж санаа зовж явдаг өвөг аавыгаа ганц удаа ч баярлуулсандаа учиргүй баярлаж, хонины гуя өг гэсэн өглөгч эзнийхээ тухай, ууртай харамч авгайгаас айж сандарсан тухайгаа дахин дахин ярихад өвөг эцэг минь:

	— Баян хүмүүс гэдэг чинь хар амиа бодсон улс, нэг удаа ч яах вэ ядарсан бид хоёрыг баярлууллаа. Ер нь тэд чинь улам баяжихын төлөө бодолхийлж шунаж байдаг юм. Шунал ихэдвэл юунд хүрдэг тухай нэг домгийг чамд ярьж өгье гээд ярьсан нь:

	— Дээр үед нэг нутагт сувдаг Цагаан гэж цадиггүй баян хүн байжээ.

	Таван мянгаад хоньтой, хоёр мянгаад үхэртэй, мянга гаруй адуутай юм. Нэг айлд их хөрөнгө шүү. Сайхан газар ч нутагладаг байж. Хангайн сүрт уулс дүнхийж оройд нь мөнх цасан гялтганана. Ийм уулнаас сэрүүн тунгалаг ширүүн урсгалтай гол эх аван урсана.

	Уужим сайхан хөндийгөөр баяны олон сүрэг налайж хэдэн мянган үхэр, адуу ойролцоо нутгийг тал бэлгүй бүрхэж, зарц ядуус тэр их малын дэргэд эзэн хүнээс илүү адуулан манавч зүрх сэтгэл нь хоосон хонгио ажээ. Тэд борви бохирох чөлөөгүй сувдгийн ажлыг хийвч жилдээ нэг төлөгний хөлстэй байж чаддаггүй ажээ. Сувдаг Цагаан төдий олон хүнийг аль болохоор хөлс хүчгүй ажиллуулж, улам баяжиж, орчлон дэлхийд ховорхон баян болох гэж өдөр шөнөгүй бодсоор байжээ.

	Энэ нутагт Ёлын хад гэж өндөр хад байжээ. Асар их дээгүүр нисэгч өвчүү цагаан ёл шувуу ямар газар амьдардаг гэж бодно. Оройд нь хааяа үүл хурж байдаг өндөр уулыг тэг дундуур нь зүсээд, ханан хадаар өнгөлсөн юм шиг харагддаг элгэн улаан ганга, өндөр хясаа дээр амьдардаг юм.

	Тэр ханан хясааны тэхий дунд тавцан байх шиг нам газраас харагддаг байжээ. Яг тэр тавцангийн ирмэг дээр өвчүү цагаан ёл сууж байхыг хаврын орой нар жаргахаас өмнө харж болно. Хааяа өглөөний нарнаар харагдана.

	Ёлын хясааны ёроолоор зун бол сайхан ногоон ширэгтэй, хага ташсан хүйтэн булгийн хөлөөр, дардан зам зурайжээ. Тэр булаг өвлийн цагт овойж тошигноод цаг үргэлжийн устай байдаг юм. Аянчид, алс холын замчид үдэлж өнжихөд таатайхан газар байдаг сан.

	Энэ замаар сүлжих явуулын хүмүүс хоногийн яриа, замын сонин болгож олон малт баяны тухай, Ёлын гурван эрдэнийн тухай, шагшин цуурхана.

	Ёлоос жилдээ нэг аргамж, нэг сүх, нэг нохой ийм гурван эрдэнэ гардаг гэж ярилцана. Үүний аль нэгийг ялангуяа нохойг олж харсан хүн юу л бодож чадвал, түүнийхээ хүчээр баяжна. Ийм нэг яриа хэдийнээс юм бэ дээ? Амнаас ам дамжин яригдсаар үйлийн үргүй үнэнд тооцогдож байжээ. Түүгээр ч барахгүй тэр баян ёлын тайгатай байсан, энэ баян эрдэнийн сүхтэй байсан гэдэг яриа тэр цагтаа ихэд дэлгэрсэн байлаа. Ёл, ногоо цухуйхад гурван эрдэнээр өндөглөөд намрын дунд сард өөрөө идчихдэг гэнэ гэж цуурхсан нь дэндүү юмсан ажээ. Баяжихын тухай ёлын тайгын итгэлтэй энэ үг сувдаг Цагааныг олон жил тарчлаасан ажээ. Тэгээд тэр нэг жилийн хавар ногоо цухуйхаас эхлэн зуны дунд сар хүртэл өдөр болгон өндөр ганга ёлын хадыг ширтэн, ямар нэг юм бодон чилэхийг мэдэхгүй гөлийн суух болжээ. Ингэж суухдаа ёлыг хэчнээн ч юм бэ дээ харсан байлгүй.

	Харин харах болгондоо сувдаг баян санаа алдаж удтал уулзаагүй ямар нэг холын төрөлтэйгөө сая учрах мэт элгэндээ хоёр гараа зөрүүлэн ганцаараа ярьж, заримдаа бүр үүлгэртэж царайд нь тэвдсэн шинж тодорно. Тэгээд халзан толгойноос нь хүйтэн хөлс чийхарч надад... тэнгэр бурхан минь ёлын тайгыг хайрла. За өөр ч юу хэлэх вэ! гэж шивнэдэг болжээ. Гэртээ харьж хоол ундаа цадтал идээд, тухтай амарч хэвтэхдээ ч баяны нүдэнд өндөр ганга хясаа харагдаж, түүний дундах тавцан дээр мушгирсан эрдэнэт сайхан цалам, хурц гэрэл цацруулж нүд гялбуулам уран сүх, эд бүгдээс бүр онцгой хилэн хар үстэй, үснийхээ үзүүрт алт мөнгө сортой сэтгэлд ормооргүй хөөрхөн тайган халтар нохой, ёлын ийм гурван эрдэнэ бүр зүсээрээ сэтгэлд нь бууж нүдэнд нь цоо ил харагдана. Ямар их гайхамшиг гэгч вэ? Баяны нойр нь хүрэхээ больжээ.

	Зэгсэн сайн архины охийг хэвтэртээ даруулж уувч нойр нь хулжиж гүйцээд өнөөх л ёлын хад дээр хэдийн яваад оччихсон байдаг боллоо. Орчлонд олддоггүй эрдэнийг цаг алдалгүй ав гэж зүүд нь үргэлж сануулаад байхад баян яаж авахаа хэдийн төлөвлөсөн байлаа. За ингээд зуны дунд сар чиг дөнгөж эхэлнэ. Энэ өдрийг цөхөртлөө хүлээсэн сувдаг баян урьд бэлтгэсэн сонгомол элдүүртэй сур аргамжаа мориндоо ачаад өнөөх ганга хясааны араас шөнө хагаслан авирчээ. Сувдаг баян өглөөний мандах улаан нарнаар хадны яг шил дээр чүү гэж гарчээ. Сонгож олсон газартаа хүрээд мориныхоо татааг тайлж байхдаа түүний гар нь салганаж, нүд нь гялалзан хэчнээн их ядарч байсныгаа баян өөрөө ч таамагласан биз. Миний мөрөөр хүн ороод эрдэнийг олж авахаас өнгөрсөн хэрэг гэж мань баян баяртай бодлоо. Хамгийн сайн гэсэн ургаа хаднаас сураар үхүүлж гогодон зангидаж, нөгөө үзүүрт нь нэлээд хүнд чулуу уяад хадны ирмэгээс доош нь гүйлгэжээ. Хэчнээн ч явсан юм бүү мэд, сурын үзүүрээс уясан чулуу чангаахаа байж, баяны бодлоор сая л өнөө ёлын тавцан дээр хүрсэн бололтой. Тэгэхэд нь за даа тайга нохойг минь бяц дарчхаагүй бол яамай гэж бодоод мань сувдаг өндөр ганга руу сураа дагаж унжганаж явахдаа дахиад хэрхэн гарахаа, замд нь ямар саад тулгарах тухай ер бодсонгүй. Нэг мэдэх нь ээ сувдаг Цагаан нэг сайхан дэвсэг дээр амьд мэнд хэвтэж байжээ. Ийм аз хүнд нээрэн ховор тохиолдох байхаа, түүний дэргэд тасарч унасан сур нь хөврөлдөн хэвтэнэ. Битүү манан өндрийн оройг хучжээ. Энэ тухай юу ч бодсонгүй. Бэртээгүй мэнд бууснаа тэнгэр бурхан өршөөж гэж бодоод, гайхамшигт ёлын гурван эрдэнийг эрж эхэлжээ. Хааш хаашаа гэрийн буурины хиртэй газар зүү байсан ч олмоор эржээ! гээд өвөг аав минь залхуу нь хүрсэн бололтой хэл нь ээдэрч нүдээ анилаа.

	— Тэгээд яав аа олоо болов уу? гэж асуухад

	...Ээ эцэг чинь, худлаа юм чинь ямар юмаа олох вэ? тэгээд уулын оройд унасан манан арилж огторгуйд үүл юү ч үгүй ёстой арчсан цар шиг тунгалаг болжээ. Нар аль хэдийн жаргахаар баруунаа тонгойсон байж. Хүн болоод өнөөдрийнх шиг тийм ажил нэг ч хийж үзээгүй сувдаг цөхрөнгөө бартал эрээд олсонгүй гэдэс нь хонгинож амттайхан хоол, сүүтэйхэн цай нэхэж байгаа бололтой. Ядарсан сувдаг аргаа барж дээшээ харахад өөгүй мөлгөр элгэн хясаа сүндэрлэж тэртээ доор уужим хөндийд өөрийн нь хэдэн мянган хонь ярайж харагдана. Үргэлж хэтийг зорьж уйгагүй урсагч голын сэргэлэн дэнж дээр өөрийн нь том цагаан гэр ёстой оюун өнгөт тэнгэрийн мөнгөн сар шиг харагдаж өөрийн эрхгүй нүдийг нь булаалаа. Баян өнгөрсөн 40 гаруй жил яаж амьдарсныгаа бодоод цуу үгэнд молиго үнхэж, одоо ямар байдалд орсныгоо мэдлээ. Гэнэт мөс шиг өөгүй мөлгөр эгц хадыг самардаж хүнээс гармааргүй гашуун дуугаар хашхирч хэчнээн ч өдөр бархирсан бэ? хэн мэдэх вэ дээ. Хожим 2 сар болсны дараа хатаж гүйцсэн сурын өөдсөнд хахаж амь тэмцэхдээ хясаа руу нисэн талийгаач болсон биеийг нь булгийн ойролцоогоос олжээ. За шунал ихдэхээр шулам болно гэдэг чинь энэ дээ. Сувдаг Цагаан ингэж талийгаач болсон юм. Хэдий ядуу ч гэсэн ардтайгаа санаа нэг байж сайныг дагаж, мууг жигшиж үнэнч шударга явбал зовсон хүнд жаргах цаг заавал ирнэ гэж өвгөн аав минь ярьж билээ. Удалгүй өвөг эцэг минь ч нас барж, би үнэнч шударга явъя гэж санаж ажил хийж, амь зууж байтал цагийн байдал өөр болж эрх чөлөө хувьсгалтай золгох нь тэр. Одоо би урьдын Арвижих баяны зарц биш, тэр чинь зүүд шиг санагдана.

	Цэцэрлэг хот. 1957 он

	 

	
МАРШАЛЫН ГАРАМ

	1943 оны зун цаг билээ. Орхон гол эх хүний энхрий зөөлөн царай гарган намуун дөлгөөн урсах боловч саяны хэдэн өдрийн орсон борооны дараагаар саваа дүүрэн үерлэсэн ажээ. Тийм нэгэн өдөр жаал хүү Батбаяр, Орхон голын зүүн талын дэнжид хонины хишиг өдрийг өнгөрөөж суув. Тэр бээр морио чөдөрлөж тавьчхаад, борооны дараах цэлмэг өдрийн сайханд, орчлон ертөнцийн гоо үзэсгэлэнг нүд тавин, уйдашгүй сэтгэлээр ширтэн сууж байсан юмсанжээ.

	Гэтэл гэнэт битүү нүргэлсэн дуу гарч, чөдөртэй морь нь зүтгэлэн, тарсан хоньд хуйлран үргэв. Батбаярыг сандран бостол, түүний хажууд аль хэдийн гурван тагдгар машин ирж зогсчихоод, дотроос нь гарсан хүмүүс өөрийг нь чиглээд айсуй гэнэ. Тэр хүмүүсийг сайтар ажиглан харвал, дандаа зөвлөлтийн цэргийн хүмүүс байв.

	Тэр үед зөвлөлтийн ялгуулсан улаан арми, германы дээрэмчдээс эх орноо чөлөөлөхөөр амь хайргүй байлдаж байсан ид үе боловч, манай эх орныг бас л амь шигээ хайрлан хамгаалж байсан юмсанжээ. Тэр хүмүүс Батбаяртай элэгсэг дотно мэндлээд Орхон голын гарам дээр ирцгээжээ. Гэтэл үертэй голыг харж цөмөөрөө толгой сэгсрэн хоорондоо олон зүйл ярьцгаав.

	Тэдний дотроос энгэр дүүрэн, олон одон медальтай нэгэн хүний сэтгэл маш дундуурхнаар барахгүй гайхшаа барж байгаа болов уу? гэмээр харагдана. Энэ гармаар үергүй үед машин гарч болдог ганц аятай гарам нь билээ. Гэтэл тэр хүмүүс үерт боогдсондоо болоод, хэрхэх ухаанаа олохгүй хэсэг байцгаав. Гэсэн ч Орхоныг үертэй байгаа цагаар сүлжээд гарчихдаг нэгэн газар тэрүүхэн доор нь байгааг Батбаяр мэдэх тул, тэдэнд аль болохоор заагаад, сайн ойлгуулж чадсангүй. Тэгэхээр нь Батбаяр мориныхоо чөдрийг авч, мордонгуутаа өөрийнхөө хойноос даллаад хэд харайлган өнөөх сүлждэг гарам дээрээ иржээ. Гэтэл бүх хүмүүс байр дээрээ зогссоор байв. Батбаярыг дахиад даллан дуудахад олон одонтой дарга, нэг хүний хамт хүрээд иржээ. Батбаяр тэднийг ирэнгүүт, юм ч ярьсангүй, шууд гол руу явж оржээ. Тэгээд Орхон голыг сүлжсээр яваад цаад эрэг дээр нь гараад эргэж харав. Гэтэл өнөөх хүмүүс голын эрэг дээр цөмөөрөө ирснээр барахгүй, нэг хүн хувцсаа хөнгөлөөд, Батбаярын мөрөөр явсаар бүр голын тэг дунд явж байв.

	Энэ нь Батбаярыг, үертэй голд унах аюул гарвал, аврахаар яваа ажээ. Батбаярын ингэж Орхоныг гарсан нь тэр зөвлөлтийн хүмүүст маш их тус болсон билээ. Батбаярын мөрөөр гурван машин саадгүй гол гатлаад, тэдгээр хүмүүс их баярлаж, жаал хүүд талархал хүргэв. Тэдний дотроос олон одонтой өнөөх том дарга Батбаярыг тэврэн сууж Орхон гол, орчны байгалийг бодлогошрон харж байхдаа, дайтаж байгаа эх орон ар гэр, үр хүүхдээ санааширч суусан болов уу гэж хожим Батбаяр ярьдаг сан. Зөвлөлтийн хүмүүс явах болж олон одонтой том дарга бугуйныхаа цагийг хоньчин хүүд зүүж өгөөд, нэгэн хуудас цаас дээр хэдэн үг шалмагхан бичиж, мөн өгөх зуураа өөрийгөө зааж, 

	— Маршал, маршал гэж хэлсэн ажээ. Батбаярыг буцаад гол гартал, тэр хүмүүс харуулдан харж байв. Гол гарсны дараа Батбаярыг эргэн харахад, машин цааш хөдөлж бүх хүн гараараа даллах тул, Батбаяр ч тэднийг далд орон ортол, гараараа даллан үдсэн ажээ. Тэр цагаас эхлэн нэргүй тэр нэгэн гарам «Маршалын гарам» гэж алдаршаад, одоо болтол тийнхүү нэрлэгдэж байна. Үлдээсэн бичгийг хожим хойно тайлбарлаж үзвэл:

	«Анд монголын хоньчин хүү чиний ачийг үүрд дурсаж явах болно.

	Зөвлөлтийн цэргийн хурандаа В. И. Маршалов.

	1943 оны долдугаар сарын 9» гэжээ.

	Үлдээсэн бичгээс үзвэл тэр хурандаа өөрийнхөө нэрийг Маршалов гэснээс биш, цэргийн маршал цолтой хүн гэж, өөрийгөө хэлээгүй юмсанжээ.

	Тэр цагаас хойш, хорь гаруй жил өнгөрсөн боловч, Орхон Тамирын сав нутгийн «Өрнөл» нэгдлийн алдарт хоньчин Батбаярт хурандаагийн дурсгалын цаг, үлдээсэн бичиг хоёр, одоо болтол нандигнан хадгалагдсаар билээ.

	Цаашид ч гэсэн үе уламжлагдан үр хүүхдүүдийг нь дамжин үүрд мөнх үлдэх болно. Бага боловч энээхэн үйл хэрэг, Монгол-Зөвлөлтийн мөнхийн найрамдлын бэлгэ тэмдгээр ургасан сая сая гандашгүй цэцгийн нэгэн сайхан маш тунгалаг дэлбээ нь юм.

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шажны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билэгтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерийн дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

